
Bir müddət əvvəl yazdığım 
statuslardan birində qeyd et-
mişdim ki, 1990-cı il yanvarın 
20-də Bakıda sovet qoşun-
ları tərəfindən törədilən qanlı 
hadisələrin səbəbkarı olan 
SSRİ və Azərbaycan rəhbərliyini 
növbəti gün Moskvadakı Daimi 
Nümayəndəliyə gələrək açıq 
formada ittiham edən Heydər 
Əliyev sonrakı günlərdə Kremlin 
ciddi təzyiqləri altında öz doğma 
vətəninə - Azərbaycana qayıtdı. 
Ayaz Mütəllibov hökuməti ona 
Bakıda yaşamaq imkanı vermədiyi 
üçün 1990-cı il iyulun 22-də, yəni, 
Moskvadan qayıtdıqdan cəmi iki 
gün sonra paytaxtı tərk edərək 
Naxçıvana üz tutdu. 1990-cı ilin 
avqust ayında qədirbilən Naxçı-
van əhalisi təşəbbüs göstərərək 
Heydər Əliyevi həm Azərbaycan 
SSR Ali Sovetinə, həm də Naxçı-
van MSSR Ali Sovetinə deputat 
seçdi. MR Ali Sovetinin 1990-cı 
il noyabrın 17-də keçirilən birinci 
sessiyasında Heydər Əliyevin 
təşəbbüsü ilə Naxçıvan Muxtar 
Sovet Sosialist Respublikasının 
adından “sovet” və “sosialist” 
sözləri çıxarıldı. Naxçıvan MSSR 
Ali Sovetinin adı dəyişdirilərək 
Naxçıvan Muxtar Respublikasının 
Ali Məclisi adlandırıldı. Ali Məclisin 
birinci sessiyasında, həmçinin 
Azərbaycan Xalq Cümhuriyyətinin 
üçrəngli, ay-ulduzlu bayrağının 
Naxçıvan Muxtar Respublikasının 
dövlət bayrağı kimi qəbul edilməsi 
haqqında qərar qəbul olundu və 
Azərbaycanın ali hakimiyyət or-
qanı qarşısında məsələ qaldırıldı 
ki, Azərbaycan Respublikasının 
dövlət rəmzləri haqqında analoji 
qərarlar qəbul edilsin. Heydər 
Əliyevin təşəbbüsü ilə qəbul edilən 
bu tarixi qərarlar və müstəqillik 
istiqamətində həyata keçirilən 
sonrakı proseslər, o cümlədən 

1991-ci il sentyabrın 3-də onun 
Naxçıvan Ali Məclisinin sədri 
seçilməsi belə deməyə əsas verir 
ki, həmin dövrdə Heydər Əliyevin 
Naxçıvana gəlişi ilə Azərbaycan 
xalqının milli azadlıq hərəkatının 

mərkəzi Bakıdan Naxçıvana keçdi 
və bu hərəkatın lideri də məhz 
Heydər Əliyev oldu. Sonrakı 
proseslərdə Heydər Əliyevin de-
putat kimi nümayiş etdirdiyi ardıcıl 
və mübariz vətəndaşlıq mövqeyi, 
Azərbaycanın müstəqilliyi uğrunda 
ölkə parlamentinin tribunasından 
etdiyi qətiyyətli çıxışlar, ümummilli 
problemlərin həllinə xidmət edən 
səmərəli təklifləri onu tezliklə milli 
azadlıq hərəkatının gerçək liderinə 
çevirdi.

Milli azadlıq hərəkatının 
mərkəzinin Bakıdan Naxçıvana 
keçməsi və hərəkatın başında 
Heydər Əliyev kimi təcrübəli 
liderin - görkəmli siyasi və dövlət 
xadiminin dayanması qısa 
zaman kəsiyində Azərbaycan 
cəmiyyətində milli qurtuluş ideyası 
ətrafında böyük təmərküzləşməyə 

səbəb oldu. Belə ki, əhalinin bütün 
təbəqələri, xüsusilə də mütərəqqi 
ziyalılar, hətta ciddi təqibə məruz 
qalmış AXC fəallarının böyük bir 
qismi Heydər Əliyevin ətrafında 
cəm oldular. Bu reallıq xalq 
hərəkatına həqiqi mütəşəkkillik, 
ardıcıllıq və vətəndaş birliyi 
ruhu gətirdi, Azərbaycan xalqı 
milli müstəqilliyin əleyhinə 
məqsədyönlü fəaliyyət göstərən 
Mütəllibov rejiminə qarşı vahid 
cəbhədən çıxış etməyə başladı. 
Heydər Əliyev Azərbaycan 
Ali Sovetindəki “demblok” 
nümayəndələrini də milli azadlıq 

hərəkatı ideyası altında öz 
ətrafında birləşdirərək, yerli 
kommunist hökumətinin iradəsini 
sındıraraq oktyabrın 18-də 
müstəqillik haqqında Konstitusiya 
Aktının qəbul edilməsinə və 
müstəqillik məsələsinə dair yeni 
referendumun təyin edilməsinə 
nail oldu. Bundan əvvəl ümummilli 
lider Azərbaycan rəhbərliyinin 
SSRİ-nin saxlanması ilə bağlı 
yeni ittifaq müqaviləsinə qoşulma 
cəhdinə də hamıdan qabaq - 
1991-ci il martın 7-də Azərbaycan 
Ali Sovetinin sessiyasındakı 
çıxışında ciddi etiraz etmiş 
və Mütəllibov hakimiyyətinin 
Azərbaycanı yeni ittifaqın tərkibinə 
daxil etməsinin, bunun üçün 
respublikada xüsusi referendum 
keçirilməsinin qəti əleyhinə 
olduğunu birmənalı şəkildə bəyan 
etmişdi.

Beləliklə, bütün bu proseslərin 
nəticəsi olaraq kommunistlərin 
təkidlə həyata keçirmək 
istədiyi həm “yenilənmiş SSRİ 
müqaviləsi” layihəsi, həm də 
nüfuzdan düşmüş yerli kommunist 
hökumətinin özü iflasa uğradı. 
Cəbhə-Müsavat dairələri ölkədə 
kommunist rejiminin mövcud 
acınacaqlı vəziyyətindən istifadə 
edərək silahlı yolla rəhbərliyi 
devirdi və hakimiyyəti ələ aldı. O 
dövrdə milli-demokratik hərəkat 
rəhbərləri azadlıq və demokratiya 
prinsiplərinə, respublikada yenicə 
yaranmaqda olan milli birlik və 
ədalətli seçki normalarına zidd 

hərəkət edərək, Heydər Əliyev 
kimi təcrübəli bir liderin demok-
ratiya və milli azadlıq mübarizəsi 
istiqamətindəki xidmətlərinə 
qarşı çox ədalətsiz gediş etdilər. 
1992-ci il mayın 18-də Ali Sovetə 
sədr seçkisində AXC rəhbərliyi 
deputatların böyük hissəsinin 
və ölkə ictimaiyyətinin tələbinə 
baxmayaraq, Heydər Əliyevin 
namizədliyinin irəli sürülməsinə, 
hətta parlamentdən onunla əlaqə 
yaradılmasına ciddi mane oldu-
lar. Onlar öz namizədlərinin sədr 
“seçilməsi”nin hansısa doqquz 
xarici dövlətlə razılaşdırılması 
barədə cəfəng antidemokratik 
fikirlər səsləndirərək öz iddialarını 
reallaşdırdılar. Hakimiyyətə tam 
yiyələndikdən sonra bu dairələr 
gələcəkdə Heydər Əliyevi özlərinə 
ciddi rəqib sayaraq bütün vacib 
işlərini bir kənara qoyub onunla 
qeyri-qanuni və antikonstitusion 

mübarizəyə başladılar, dəfələrlə 
Naxçıvanda dövlət çevrilişinə, 
Ali Məclis Sədrinin fiziki varlığına 
son qoymağa cəhd göstərdilər. 
Belə qeyri-demokratik və antimil-
li vasitələrlə fəaliyyət göstərən 
AXC-Müsavat cütlüyünün 
birillik hakimiyyəti dövründə 
Azərbaycanın müstəqilliyinə, 
dövlətçiliyinə, milli-vətəndaş birliyi 
ideyasına böyük zərbə vuruldu, 
ölkə vətəndaş müharibəsi həddinə 
sürükləndi. Mövcud hakimiyyətin 
yarıtmaz siyasətinin nəticəsi 
olaraq gündən-günə kəskinləşən 
vətəndaş qarşıdurmasını açıq 
şəkildə müşahidə edərək ya-

xınlaşan milli fəlakəti hamıdan 
qabaq duyan və buna müqavimət 
göstərməyi qarşılarına məqsəd 
qoyan bir qrup vətənpərvər ziyalı 
1992-ci il oktyabrın 16-da Heydər 
Əliyevə müraciət ünvanladı. 
Müraciətdə ziyalılar Azərbaycanı 
düçar olduğu fəlakətli böhrandan 
çıxarmaq məqsədilə ölkədə bütün 
xalqı, sağlam düşüncəli bütün 
qüvvələri öz ətrafında birləşdirə 
bilən yeni bir siyasi ümumxalq 
partiyasının yaradılması və ona 
rəhbərlik etməsi məsələsinə 
münasibət bildirməyi Heydər 
Əliyevdən xahiş edirdilər. Respub-
likada gündən-günə kəskinləşən 
və getdikcə daha da fəlakətli 
vəziyyət alan daxili ictimai-siyasi 
və milli vətəndaş qarşıdurması 
fonunda Azərbaycanı canı qədər 
sevən bir lider olaraq Heydər 
Əliyev, əlbəttə ki, çoxsaylı ölkə 
ziyalılarının, geniş xalq kütlələrinin 

tələblərini cavabsız qoya bilməzdi. 
Belə də oldu, cəmi bir həftə sonra 
– oktyabrın 24-də “Səs” qəzetində 
ölkə ziyalılarının müraciətinə 
Heydər Əliyevin cavabı dərc 
olundu. Bu, əslində, adi bir cavab 
deyildi, Azərbaycanın mövcud 
fəlakətli vəziyyətinin hərtərəfli 
təhlili və ondan çıxış yollarını 
göstərən ciddi bir milli fəaliyyət 
proqramı idi.

Sonrakı prosesləri, hörmətli 
oxucuların yadına salmaq 
istəyirəm: Heydər Əliyevin 
qurub-yaratdığı və demək olar ki, 
bütün geniş iclas salonlarını inşa 
etdiyi Bakı şəhərində onun adı 

ilə yaradılan partiyaya qurultay 
keçirməyə yer və imkan verilmədi. 
Odur ki, ölkənin dörd bir yanından 
Naxçıvan şəhərinə axışan 
ziyalılar, partiya qurucuları soyuq 
və şaxtalı 21 noyabr günündə 
Yeni Azərbaycan Partiyası (YAP) 
adlanan siyasi təşkilatı təsis 
etdilər. Cəmi 7 ay sonra, 1993-
cü ilin iyununda xalqın tələbi ilə 
ümumxalq partiyasının sədri, 
Azərbaycan xalqının görkəmli 
lideri Heydər Əliyev siyasi 
hakimiyyətə qayıtdı. Onun qayıdışı 
ilə ölkənin bütün sağlam qüvvələri, 
ictimai-siyasi və mənəvi potensialı 
hakimiyyət ətrafında səfərbər 
edilərək Azərbaycanı sonrakı 
labüd iflasdan xilas etdilər.

Heydər Əliyev 1993-
2003-cü illərdə Azərbaycan 
Respublikasının Prezidenti kimi 
xalqına arxalanaraq və YAP 
sədri kimi partiyasının kadr 

potensialına söykənərək özünün 
zəngin dövlətçilik təcrübəsini 
və uzaqgörən siyasətini tətbiq 
edərək çox qətiyyətli, müdrik, 
effektli idarəçilik həyata keçirdi. 
Azərbaycanın dövlət müstəqilliyini 
və milli inkişafını təmin etdi, 
respublikada demokratik dövlət 
quruculuğu, siyasi plüralizm, 
vətəndaş cəmiyyəti və bazar 
iqtisadiyyatı normalarını dönməz 
hala gətirdi, ölkəni dinamik 
inkişaf yoluna çıxardı və öz adını 
xalqımızın dövlətçilik tarixinə 
müstəqil, demokratik Azərbaycan 
dövlətinin banisi və lideri kimi həkk 
etdi.

Ulu öndərin haqq dünyasına 
qovuşmasından keçən 16 il 
ərzində Azərbaycanda  Prezident 
İlham Əliyevin rəhbərliyi ilə 
həyata keçirilən qətiyyətli siyasət, 
görülmüş nəhəng işlər, qazanılmış 
böyük uğurlar bu gün Azərbaycan 
xalqı tərəfindən məmnunluqla 
qarşılanır və tam dəstəklənir. 
Keçirilən sorğuların nəticələri 
göstərir ki, xalqın dəstəyi ölkə 
Prezidenti və YAP sədri kimi 
cənab İlham Əliyevə müstəqil, 
prinsipial və milli maraqları ifadə 
edən qətiyyətli siyasət yürütməyə 
hərtərəfli imkan verir. Belə liderə 
və onun müzəffər partiyasına 
qalib gəlmək heç bir qüvvəyə, 
ələlxüsus da hazırkı radikal 
müxalifətə nəsib olmayıb, bundan 
sonra da olmayacaq. Hazırda 
Yeni Azərbaycan Partiyası öz 
liderinin siyasi islahat kursuna, 
irəli sürdüyü təşəbbüslərə və 
yeni dövrün çağırışlarına uyğun 
olaraq partiyanın vitrinini xeyli 
dərəcədə yeniləmiş, öz sıralarına 
çoxsaylı təşəbbüskar və fəal 
üzvlər, təşkilatı hakimiyyətdə və 
parlamentdə təmsil edə biləcək 
yeni-yeni intellektual kadrlar 
cəlb etmişdir. Bir sözlə, Yeni 
Azərbaycan Partiyası ümummilli 
liderin siyasi ənənələrinə 
söykənərək “daim yenilənmə, 
daim dəyişmə və daim inkişaf 
etmə” kursunu ardıcıl olaraq 
davam etdirmişdir.

Beləliklə, müstəqillik dövrünün 
tarixi, yaşadığımız hər bir gün ulu 
öndərin söylədiyi müdrik bir kəlamı 
– “zaman hər şeyi öz yerinə qo-
yur” ifadəsini bir daha təsdiq edir.

Yeni Azərbaycan Partiyası 
niyə və necə yarandı?

21 noyabr 1992-ci il – Azərbaycanda YAP-ın və 
sivil müxalifətçilik ənənəsinin yaranma tarixi

Azərbaycan Respublikası  Prezidentinin 
 ictimai- siyasi məsələlər üzrə köməkçisi Əli Həsənov 
 “Facebook” səhifəsində “Yeni Azərbaycan  Partiyası 
niyə və necə yarandı?” adlı status  paylaşıb. 
AZƏRTAC statusu təqdim edir.

Sosial Tədqiqatlar Mərkəzi Azərbaycan Prezidentinin 
fəaliyyəti barədə ictimai rəyi araşdırıb

Mərkəzdən AZƏRTAC-a bildirilib ki, məhz 
bu baxımdan dövlət və vətəndaş arasında 
sağlam, etibarlı və dürüst əlaqələrin forma-
laşması məramından irəli gələrək yaradılan 
STM məramına uyğun olaraq ictimaiyyətin 
hakimiyyət institutlarına münasibətini vaxtaşırı 
öyrənir və eyni zamanda, ölkə rəhbərinin aylıq 
fəaliyyəti barədə ictimai düşüncənin monito-
rinqini də aparır.

Sosial Tədqiqatlar Mərkəzi “İnam indeksi” 
jurnalının oktyabr buraxılışında sözügedən 
məsələləri əhatə edən “Prezidentin fəaliyyəti 
ictimai rəydə” hesabatını dərc edib. Hesabat 
hazırlanarkən həyata keçirilən sorğu üçün 
areal Azərbaycanın iqtisadi rayonları üzrə 
müəyyənləşdirilib.

Bölgələrdə yerləşən 14 “ASAN xidmət” 
mərkəzində sorğu metodologiyası icra edilib. 
On dörd regional xidmət mərkəzi bütün ətraf 
rayonların əhalisini də əhatə edib.

İctimai rəy sorğusunda ümumilikdə 
1316 respondent iştirak edib. Onların se-
çimi təsadüfi qaydada aparılmaqla yanaşı, 
xidmət mərkəzlərindən istifadə edən hər ikinci 
şəxs sorğuya cəlb olunub. Bu metodla həm 
reprezentativlik təmin edilib, həm də əhalinin 
bütün sosial-demoqrafik qrupları əhatə edilib. 
Burada xəta əmsalı statistik olaraq üç faizə 
bərabərdir.

Sorğunun aparılmasında “üz-üzə” metodu 
tətbiq olunub və nəticələr “SurveyToGo” proq-
ramında emal edilib. Sahə işi cari il oktyabrın 
29-dan noyabrın 5-dək davam edib. Sorğula-
rın nəticəsi SPSS (Sosial Elmlər üzrə Statistik 
Proqram Paketi) proqramı vasitəsilə təhlil 
edilib. Təsvir analizləri ilə yanaşı, dəyişənlər 
arasında korrelyasiyalar da müəyyənləşdirilib. 
Anket 13 əsas, 5 demoqrafik sualdan ibarət 
olub və 3 əsas istiqamətdə aparılıb:

Prezidentin beynəlxalq arenada 
Ermənistanın işğalçı mövqeyi və Dağlıq Qara-
bağ problemi barədə çıxışları; Oktyabr ayında 
imzalanan sərəncamlar əsasında baş vermiş 
kadr dəyişiklikləri və struktur islahatları; Prezi-
dentin fəaliyyətinin müxtəlif istiqamətlər üzrə 
dəyərləndirilməsi.

Sorğunun demoqrafik göstəricilərinə 
görə, 1316 respondentin 67,6 faizi kişi, 32,4 
faizi qadındır. Əsas yaş qrupu 26-35, yəni, 
34,3 faizdir. Təhsil səviyyəsinə görə tam orta 
təhsillilər üstünlük təşkil edib ki, bu da 45,1 

faizdir.
Sosial Tədqiqatlar Mərkəzi tərəfindən 

aparılan Azərbaycan Respublikası 
Prezidentinin fəaliyyəti haqqında ictimai rəyin 
aylıq monitorinqinin nəticələrinə görə, 2019-
cu ilin oktyabr ayı ərzində dövlət başçısının 
reytinqində yüksəlmə müşahidə olunub. 

Mərkəz tərəfindən keçirilmiş sorğunun 
nəticələri göstərir ki, Prezident İlham Əliyevin 
beynəlxalq və daxili müstəvidə fəaliyyəti 
əhali tərəfindən milli maraqların qorunması, 
ümummilli rifahın təmin olunması baxımından 
olduqca təsirli və əhəmiyyətli hesab edilir. 
Prezidentin oktyabr ayındakı fəaliyyəti 
onun ictimai rəydəki pozitiv imicini daha da 
gücləndirib. Ümumilikdə, vətəndaşların 77,5 
faizi ölkə Prezidentinə inam və etimadının 
daha da artdığını, 18,1 faiz respondent isə 
həmişəki sabit inam və etibarının qorunub 
saxlandığını bildirib.

Prezidentin oktyabrın 3-də “Valday” 
Diskussiya Klubunun plenar iclasındakı çıxışı 
zamanı “Qarabağ Azərbaycandır və nida 
işarəsi” deməsi əhalidə vətənpərvərlik hissini 
gücləndirib, dövlətə olan inam və etibarı 
artırıb. Bu, rəyi soruşulanların 85,8 faizinin 
fikridir. 76,9 faiz isə hesab edir ki, Prezidentin 
“Valday” Diskussiya Klubunun plenar 
iclasındakı çıxışı Ermənistanın beynəlxalq 
müstəvidə mövqeyinin zəiflədilməsi 
baxımından təsirli olub. Ümumiyyətlə, 
respondentlərin 84,9 faizi Prezidentin “Valday” 
Diskussiya Klubunun plenar iclasındakı 
çıxışının əhəmiyyətini yüksək qiymətləndirib.

Prezidentin oktyabrın 11-də Aşqabadda 
MDB Dövlət Başçıları Şurasının Sammitindəki 
çıxışı rəyi soruşulanların 85 faizi tərəfindən 
rəğbətlə qarşılanıb. Azərbaycan Prezidentinin 
Ermənistanı tutarlı arqumentlərlə faşizmi 
qəhrəmanlaşdırmaqda ittiham etməsi və 
qarşı tərəfin mahiyyətsiz cavabı göstərdi ki, 
Prezident İlham Əliyev hücum diplomatiyasını 
uğurla davam etdirir. Rəyi soruşulan hər beş 
respondentdən dördünün fikrincə, Prezident 
İlham Əliyevin Aşqabad Sammitindəki çıxışı 
faşizm ideyalarını dəstəkləyən Ermənistanın 
ifşası istiqamətində tutarlı addım 
olmuşdur. 80,1 faiz bu çıxışın münaqişənin 
tənzimlənməsi istiqamətində də təsirli olacağı 
qənaətindədir.

Respondentlərin 80,9 faizinin rəyinə 
görə, Prezidentin oktyabrın 15-də Türkdilli 
Dövlətlərin Əməkdaşlıq Şurasının VII 
Zirvə Görüşündəki və oktyabrın 25-26-
da Qoşulmama Hərəkatının XVIII Zirvə 
Görüşündəki çıxışları da Azərbaycanın 
beynəlxalq imicinin möhkəmləndirilməsi, 
münaqişə vəziyyəti ilə bağlı həqiqətlərin – 
Azərbaycanın haqlı mövqeyinin beynəlxalq 
ictimaiyyətin diqqətinə çatdırılması 
baxımından çox əhəmiyyətlidir.

Prezidentin oktyabr ayında həyata 
keçirdiyi struktur və kadr islahatlarından 
respondentlərin gözləntiləri kifayət qədər 
böyükdür. Sorğunun nəticələri dövlət başçısı 
tərəfindən həyata keçirilən islahatlara əhalinin 
inamının ən yüksək səviyyədə olduğunu 
göstərdi. Ümumilikdə, respondentlərin 87,6 
faizi Prezidentin həyata keçirdiyi islahatları 
dəstəkləyir, onu əhəmiyyətli hesab edir. 

Prezidentin oktyabr ayındakı fəaliyyətinin 
ən yüksək qiymətləndirildiyi sahələrdən biri 
də ordu quruculuğudur. Belə ki, rəyi soru-
şulanların 92,7 faizi Prezidentin ordunun və 
bütövlükdə Silahlı Qüvvələrin formalaşdırıl-
ması sahəsində uğurlu fəaliyyətini qeyd edib. 
Onun ardınca 92,4 faiz respondent isə dövlət 
başçısının xarici siyasət fəaliyyətini uğurlu 
hesab edir.

Oktyabr ayında keçirilən rəy sorğusu 
göstərdi ki, Prezidentin kadr islahatlarına 
ictimai dəstək getdikcə daha da artır. Belə ki, 
cari ilin iyun ayında bu dəstək 74 faiz təşkil et-
diyi halda, oktyabr ayında 86,5 faizə bərabər 
olub. Bu da ondan xəbər verir ki, davamlı kadr 
islahatları vətəndaşlar tərəfindən ümummilli 
rifahın təmin olunmasının alternativsiz yolu 
kimi qiymətləndirilir.

Respondentlərin cavablarına əsasən 
demək olar ki, qeyri-neft sektoru ilə bağlı 
müvafiq hökumət strukturlarının fəaliyyətinin 
daha da yaxşılaşdırılmasına ehtiyac var. Belə 
ki, bu istiqamətdə bir çox işlər görülsə də, 
hələ də çatışmazlıqlar, problemlər qalmaqda-
dır.

Ümumilikdə, rəyi soruşulanların 83,7 
faizi hesab edir ki, ölkə Prezidenti tərəfindən 
həyata keçirilən kadr və struktur islahatları 
onların gözləntilərini doğruldur. Kadr isla-
hatları zamanı gənclərə üstünlük verilməsi 
xalqın gözləntilərinə tamamilə uyğundur. 
Respondentlərin 86,9 faizi ölkə Prezidentinin 
müvafiq yanaşmasını dəstəkləyir. Bu, bir daha 
onunla əlaqələndirilir ki, Prezident həyata 
keçirdiyi islahatlar zamanı xalqın rəyini nəzərə 
alır. Respondentlərin 88 faizinin bu mövqedən 
çıxış etməsi xalqla lider arasında etibarlı bağ-
ların olmasından xəbər verir.

 Tədqiqatlar göstərir ki, islahatların 
dərinləşməsi və geniş miqyas alması 
ilə Prezidentə olan ictimai rəğbətin və 

dəstəyin artması arasında dərin bağlılıq var. 
Göründüyü kimi, əhali “Azərbaycanda dövlət 
siyasətinin mərkəzində insan amili dayanır” 
prinsipinin reallıqda təzahürünü təsdiqləyir.

Sorğunun nəticələrinə istinadən qeyd 
etmək olar ki, respondentlər ölkə Prezidentinin 
öz fəaliyyətində onların maraqlarından, 
tələbatlarından və gözləntilərindən çıxış etdiyi 
qənaətindədirlər. Beynəlxalq müstəvidəki 
uğurlar və daxili siyasətdəki islahatların 
dərinləşməsi Prezidentin adı və şəxsi 
təşəbbüsləri, nümunələri ilə bağlı olduğu üçün 
onun reytinqi ictimai rəydə yüksələn xətt üzrə 
dinamika nümayiş etdirir və bu tendensiya 
islahatların davam etməsi fonunda güclənir.

Oktyabr ayında baş verən hadisələri 
respondentlərın mütləq əksəriyyəti vacib 
hesab edir. Bu hadisələr arasında ən çox 
rəğbət doğuranlar Prezidentin “Valday” 
Beynəlxalq Diskussiya Klubunda çıxışı 
və Aşqabadda Ermənistanın faşizmi 
qəhrəmanlaşdırmasına kəskin etiraz nitqi 
olub.

Dövlət başçısının ordu quruculuğu, xarici 
siyasət və kadr islahatları istiqamətindəki 
fəaliyyəti respondentlər tərəfindən daha 
yüksək qiymətləndirilir. Sorğu iştirakçıları 
təhlükəsizlik və Silahlı Qüvvələr məsələsinə 
daim həssaslıq göstərirlər. Lakin sosial-
iqtisadi sahədəki fəaliyyətə əhalinin razılıq 
dərəcəsi bir qədər aşağıdır. Respondentlərin 
nəzərində oktyabr ayında başlanan 
islahatların uğurla həyata keçirilməsinə 
əsas maneə məmurlar, yerli hakimiyyət 
orqanları və bəzi dövlət qurumlarının 
laqeyd yanaşmasıdır. Başqa sözlə, sorğuda 
iştirak edənlərin müəyyən bir hissəsi 
bu qənaətdədir ki, islahatların uğurlu 
icrası üçün dövlət qurumlarının özlərinin 
fəaliyyətində dəyişiklik olmalıdır. Kadr və 
struktur islahatları respondentlərin böyük 
əksəriyyətinin gözləntilərini doğruldub və 
onların əsas gözləntiləri gənc nəsil üçün yeni 
perspektivlərin və imkanların yaradılması 
olub. İqtisadiyyat sahəsində gözləntilər yenə 
də bir qədər aşağı olub, belə ki, iqtisadiyyatda 
şəffaflıq tədbirlərinin artması gözləntisi olan 
respondentlər azlıq təşkil edir. Hökumətdə 
təmsil olunan yaşlı nəslin daha gənc kadrlarla 
əvəz olunması da respondentlər tərəfindən 
müsbət qarşılanıb.

Ölkə Prezidentinin fəaliyyətində ictimai 
rəyin rolunun yüksək olması sorğunun 
nəticələri ilə təsdiqini tapır və bu fikir aparılan 
kadr islahatlarına da aid edilir. Əhali oktyabr 
ayında Prezidentin daxili və beynəlxalq 
müstəvidəki fəaliyyətini yüksək qiymətləndirir, 
ona olan etimadın artdığını qeyd edir. 
Ümumilikdə oktyabr ayını vətəndaşlar ölkəmiz 
üçün uğurlu sayır.

Sosial Tədqiqatlar Mərkəzi (STM) nizamnaməsinə uyğun ardıcıl 
olaraq müxtəlif  mövzularda ictimai rəyin öyrənilməsi məqsədilə 
sorğular hazırlayır, tədqiqatlar həyata keçirir. STM həm də 

beynəlxalq beyin mərkəzlərinin dünyada geniş yayılmış mövcud 
ənənələrindən və iş praktikasından, tətbiqindən faydalanaraq, 
hakimiyyət institutları ilə bağlı ictimaiyyətin rəyini öyrənir.

Rusiyada Xəzəryanı 
ölkələrin media 

platforması yaradılıb

 � Beş Xəzəryanı ölkənin – Azərbaycan, 
Rusiya, Qazaxıstan, İran və Türkmənistanın 
media mütəxəssislərinin, jurnalistika 
fakültələri tələbələrinin iştirak etdikləri 
“Xəzəryanı ölkələrin media məktəbi” adlı 
tədbirdə Xəzər dənizinin hüquqi statusu 
haqqında Konvensiyanın imzalanmasının 
Xəzər hövzəsi ölkələrinin həyatında mühüm 
addım olması və bunun özünü bir çox 
sahələrdə, xüsusilə də medianın inkişafında 
göstərdiyi vurğulanıb. 

Rusiyanın Həştərxan şəhərində keçirilən tədbirdə 
Azərbaycanın media mütəxəssisləri beş Xəzəryanı 
ölkənin birgə redaksiyasının yaradılması təklifi ilə çıxış 
ediblər. 

Rusiya Prezidentinin Qrantlar Fondunun layihə 
rəhbəri Radmila Davıdova Xəzəryanı ölkələrin 
əlaqələrində, inteqrasiyasında medianın rolunu xüsusi 
vurğulayaraq bildirib ki, Həştərxan Rusiyanın ən fəal, 
güclü ekspertləri və kadrları olan regionlarından biridir. 
O, ümidvar olduğunu bildirib ki, media platforması 
Xəzəryanı ölkələrin inkişafında əhəmiyyətli işlər görəcək. 
Həştərxan Dumasının nümayəndəsi cəmiyyətin, sosial 
mühitin inkişafında mühüm rol oynayan jurnalistləri əsas 
əlaqələndiricilər adlandıraraq, onların Xəzəryanı ölkələrin 
informasiya mübadiləsinə töhfə verəcəklərini diqqətə 
çatdırıb. 

Həştərxanın Beynəlxalq və İqtisadi Əlaqələr 
Nazirliyinin Analitik informasiya şöbəsinin müdiri İlya 
Toropiçin beynəlxalq münasibətlərin inkişafının  məhz 
insanlar arasında münasibətlər üzərində qurulduğunu 
vurğulayıb. 

Bakı Dövlət Universitetinin dosenti Zaur Babayev 
isə Xəzəryanı dövlətlərin informasiya sistemlərinin 
vahid informasiya resurslarının təşkil olunması, ümumi 
Xəzəryanı redaksiyanın yaradılması təklifi ilə çıxış edib, 
informasiya mübadiləsinin gücləndirilməsinin vacibliyini 
vurğulayıb. 

Müzakirələrin yekununda Xəzəryanı dövlətlərin media 
platforması yaradılıb. Platformanın yaradılmasında 
məqsəd medianın ölkələrin iqtisadi, siyasi, mədəni 
inkişafı ilə bağlı fəaliyyətinin daha da genişləndirilməsi və 
şəbəkə halına gətirilməsidir. 

Tədbir yeni və ənənəvi medianın fəaliyyəti, 
informasiya mənbələri, sosial mediada yayılan saxta 
məlumatların araşdırılması kimi mövzuların müzakirəsi ilə 
davam edib. 

“Xəzər-Avrasiya” Beynəlxalq və İctimai-Siyasi 
Araşdırmalar Assosiasiyasının təşkilatçılığı ilə keçirilən 
tədbir 3 gün davam edəcək.

Fəridə ABDULLAYEVA,  
AZƏRTAC-ın xüsusi müxbiri

Moskva


